
DUAL TA’LIM SHAROITIDA 
BO‘LAJAK QISHLOQ XO‘JALIGI 
MUHANDISLARINING 
KASBIY KOMPETENSIYASINI 
SHAKLLANTIRISH NATIJALARI
Abdullayeva Rohilaxon Ne’matjonovna
Andijon qishloq xo‘jaligi va agrotexnologiyalar instituti
mustaqil tadqiqotchisi

ORCID 0009-0005-7870-757X
Annotatsiya: Mazkur maqolada dual ta’lim sharoitida bo‘lajak qishloq xo‘jaligi muhandislarining kasbiy kompetensiyala-
rini shakllantirishning nazariy va amaliy jihatlari tahlil qilingan. Dual ta’lim tizimining xalqaro tajribasi, xususan, Germaniya, 
Avstriya, Shveysariya va boshqa davlatlardagi amaliyoti o‘rganilgan hamda uni O‘zbekiston oliy ta’lim tizimiga tatbiq etish-
ning tashkiliy-pedagogik mexanizmlari yoritilgan. Tadqiqot jarayonida ta’lim muassasalari va ishlab chiqarish korxonalari 
o‘rtasidagi hamkorlikning talabalar kasbiy tayyorgarligiga ta’siri baholangan. Natijalar dual ta’lim talabalarning nazariy 
bilimlarini amaliyot bilan integratsiya qilish, kasbiy kompetensiyalarini rivojlantirish va mehnat bozori talablariga mos 
raqobatbardosh mutaxassislar tayyorlashda muhim ahamiyatga ega ekanligini ko‘rsatadi.

Kalit so‘zlar: dual ta’lim, kasbiy kompetensiya, qishloq xo‘jaligi muhandisi, oliy ta’lim, ishlab chiqarish amaliyoti, kompe-
tensiyaviy yondashuv, ta’lim sifati, mehnat bozori.
Abstract: This article analyzes the theoretical and practical aspects of the formation of professional competencies of 
future agricultural engineers in dual education. The international experience of the dual education system, in particular, its 
practice in Germany, Austria, Switzerland and other countries, is studied, and the organizational and pedagogical mecha
nisms of its implementation in the higher education system of Uzbekistan are highlighted. In the course of the research, 
the impact of cooperation between educational institutions and industrial enterprises on the professional training of stu-
dents was assessed. The results show that dual education is important in integrating students’ theoretical knowledge 
with practice, developing their professional competencies, and training competitive specialists in accordance with the 
requirements of the labor market.

Key words: dual education, professional competence, agricultural engineer, higher education, production practice, com-
petency-based approach, quality of education, labor market.
Аннотация: В данной статье анализируются теоретические и практические аспекты формирования профессио-
нальных компетенций будущих инженеров-агрессодателей в дуализме. Изучается международный опыт системы 
дуализма, в частности, ее практика в Германии, Австрии, Швейцарии и других странах, а также освещаются орга-
низационно-педагогические механизмы ее внедрения в системе высшего образования Узбекистана. В ходе иссле-
дования оценивалось влияние сотрудничества между учебными заведениями и промышленными предприятиями 
на профессиональную подготовку студентов. Результаты показывают, что дуализм важен для интеграции теорети-
ческих знаний студентов с практикой, развития их профессиональных компетенций и подготовки конкурентоспо-
собных специалистов в соответствии с требованиями рынка труда.

Ключевые слова: дуальное образование, профессиональная компетентность, инженер-агроном, высшее обра-
зование, производственная практика, компетентностный подход, качество образования, рынок труда.

KIRISH
So‘nggi yillarda O‘zbekiston Respublikasida ta’lim tizimini modernizatsiya qilish va uni xalqaro standartlar 

asosida takomillashtirish bo‘yicha keng ko‘lamli islohotlar amalga oshirilmoqda. Mazkur islohotlarning ustuvor 
maqsadi mehnat bozorining zamonaviy talablariga mos, yuqori malakali, raqobatbardosh hamda amaliy kasbiy 
ko‘nikmalarga ega mutaxassislarni tayyorlashdan iborat.

Bu borada dual ta’lim tizimini joriy etish ta’lim muassasalari va ishlab chiqarish korxonalari o‘rtasidagi 
hamkorlikni mustahkamlash, nazariy bilimlar bilan amaliy faoliyatning uzviy integratsiyasini ta’minlashning 
samarali mexanizmi sifatida alohida ahamiyat kasb etmoqda. Dual ta’lim - ta’lim oluvchilarning nazariy tayyor-
garligini ta’lim muassasasida, amaliy ko‘nikma va malakalarini esa ishlab chiqarish korxonalari hamda tash-
kilotlarida shakllantirishga asoslangan innovatsion ta’lim modeli hisoblanadi. Ushbu tizimning asosiy maqsadi 

talabalarning kasbiy kompetensiyalarini rivojlantirish, ularning mehnat bozoriga moslashuvchanligini oshirish 
va bitiruvchilarning ishlab chiqarish jarayonlariga tezkor integratsiyalashuvini ta’minlashdan iborat.

Shu munosabat bilan O‘zbekiston Respublikasi Prezidentining farmonlari, qarorlari hamda Hukumatning 
me’yoriy-huquqiy hujjatlarida dual ta’lim tizimini rivojlantirish, uning tashkiliy-huquqiy asoslarini takomillashtirish 
va amaliyotga keng joriy etish davlat ta’lim siyosati ustuvor yo‘nalishlaridan biri sifatida belgilangan.

Bugungi kunda oliy ta’lim tizimi oldida ta’lim jarayonini modernizatsiya qilish, ta’lim sifati va samaradorligini 
oshirish hamda bitiruvchilarni zamonaviy mehnat bozori talablariga mos ravishda tayyorlash vazifasi dolzarb 
masala sifatida namoyon bo‘lmoqda. Bu esa ta’lim jarayoniga innovatsion pedagogik texnologiyalarni joriy 
etish, zamonaviy ta’lim resurslaridan samarali foydalanish va ta’lim mazmunini ishlab chiqarish ehtiyojlari bilan 
uyg‘unlashtirishni taqozo etmoqda [1; 2; 3; 5].

Agrar sohada kuzatilayotgan jadal texnologik rivojlanish va ishlab chiqarish jarayonlarining takomillashuvi 
ayrim hollarda ta’lim tizimidagi o‘zgarishlardan tezroq kechayotgani sir emas. Shu boisdan, zamonaviy ijtimoiy 
buyurtma nafaqat oliy ta’lim muassasalari faoliyatiga, balki bo‘lajak mutaxassis shaxsiga ham yuqori talablarni 
qo‘ymoqda. Xususan, mehnat bozorida raqobatbardosh bo‘lish uchun mutaxassis nafaqat mustahkam kasbiy 
bilim va amaliy ko‘nikmalarga (hard skills), balki jamoada ishlash, muloqot qilish, muammolarni hal etish, tanqidiy 
fikrlash va o‘zini rivojlantirish kabi universal kompetensiyalarga (soft skills) ham ega bo‘lishi lozim [3; 4; 6; 7].

Mazkur vazifalarni samarali hal etishda oliy ta’lim didaktikasida dual yondashuvdan foydalanish muhim 
ahamiyat kasb etadi. Dual yondashuv ta’lim muassasasi va ishlab chiqarish muhitining o‘zaro integratsiyasiga 
asoslangan bo‘lib, u ta’lim texnologiyalari, o‘qitish metodlari, vositalari va resurslarining uzviy bog‘liq holda 
qo‘llanilishini nazarda tutadi. Mazkur yondashuv kompetensiyaviy ta’lim paradigmasini amalga oshirish, talaba-
larda kasbiy kompetensiyalarni shakllantirish hamda ularning mustaqil kasbiy faoliyatga tayyorligini ta’minlash 
uchun keng imkoniyatlar yaratadi [8; 9; 10].

Mazkur tadqiqotning maqsadi oliy ta’lim muassasalarida dual ta’lim yondashuvini amalga oshirishning 
xalqaro va milliy tajribasini tahlil qilish, uning pedagogik samaradorligini ilmiy jihatdan asoslash hamda oliy 
ta’lim amaliyotida qo‘llanilayotgan tashkiliy-pedagogik modellarni tavsiflashdan iborat.

MAVZUGA OID ADABIYOTLAR SHARHI
Dual ta’lim tizimining nazariy va amaliy asoslari xorijiy olimlar tomonidan keng o‘rganilgan. Mazkur ta’lim 

tizimi dastlab Germaniyada shakllangan bo‘lib, bugungi kunda mamlakatdagi korxonalarning salmoqli qismi 
ushbu tizimni amalga oshirish jarayoniga jalb etilgan.

B. Tidemann dual tizimni Germaniyaga xos kasbiy ta’lim shakli sifatida tadqiq etib, uning ta’lim jarayoni 
bilan kasbiy-amaliy tayyorgarlikni o‘zaro uyg‘unlashtirishdagi ahamiyatini yoritgan [13]. Keyinchalik ushbu model 
Avstriya va Shveysariyada ham keng joriy etilib, Yevropa mamlakatlarida kasbiy ta’lim va malakali kadrlar 
tayyorlashning samarali shakllaridan biriga aylangan.

S. Eisenmann Germaniyaning kasbiy ta’lim va tayyorlash sohasidagi hamkorlik tajribasini o‘rganib, mazkur 
ta’lim tamoyilini boshqa ta’lim tizimlariga tatbiq etish imkoniyatlarini yoritgan [14]. Uning tadqiqotida Germaniya 
kasbiy ta’lim tizimining o‘ziga xos xususiyatlari hamda mazkur tajribani boshqa sharoitlarga moslashtirish 
masalalariga e’tibor qaratilgan.

H. Solga, P. Protsch, C. Ebner va C. Brzinsky-Fay esa Germaniya kasbiy ta’lim va tayyorlash tizimining insti-
tutsional tuzilishi, kuchli jihatlari va mavjud muammolarini tahlil qilganlar [15]. Ushbu tadqiqotlar dual ta’limning 
samaradorligi ta’lim muassasalari va ish beruvchilar o‘rtasidagi tizimli hamkorlik bilan chambarchas bog‘liqligini 
ko‘rsatadi.

Hozirgi kunda dual ta’lim modeli Shvetsiya, Gretsiya, Italiya, Ispaniya, Ruminiya, Chernogoriya, Fransiya 
va Daniya kabi Yevropa davlatlari bilan bir qatorda Xitoy, Janubiy Koreya hamda bir qator Afrika mamlakat-
larida ham qo‘llanilmoqda [14]. Mazkur tajribalarning geografik jihatdan keng tarqalishi dual ta’lim modelini turli 
ijtimoiy-iqtisodiy va ta’lim sharoitlariga moslashtirish imkoniyati mavjudligini ko‘rsatadi.

Ilmiy adabiyotlarda dual ta’lim kasbiy ta’lim dasturlarini ta’lim muassasasi va ishlab chiqarish korxonasi 
hamkorligida tashkil etishga asoslangan ta’lim shakli sifatida tavsiflanadi. Bunda ta’lim dasturining nazariy qismi 
ta’lim muassasasida, amaliy qismi esa bevosita ishlab chiqarish muhitida, ya’ni korxona va tashkilotlardagi real 
mehnat jarayonida amalga oshiriladi [15]. Bunday yondashuv nazariy bilim va amaliy tayyorgarlikning o‘zaro inte-
gratsiyasini ta’minlash, talabalarning kasbiy tajribasini boyitish hamda ularni mehnat bozori talablariga muvofiq 
kasbiy faoliyatga tayyorlashga xizmat qiladi.

M.A. Nikolina va E.V. Suvorova dual ta’limni innovatsion ta’lim shakli sifatida tadqiq etganlar [16]. Ularning 
tadqiqotlari dual ta’limning nazariy ta’lim bilan amaliy tayyorgarlikni birlashtirish imkoniyatlarini yoritishga 
qaratilgan. Mazkur yondashuvda ta’lim muassasasi va ishlab chiqarish korxonasi o‘rtasidagi hamkorlik tala-
balarning kasbiy kompetensiyalarini rivojlantirishga xizmat qiluvchi muhim omillardan biri sifatida namoyon 
bo‘ladi.

F.F. Dudyrev, O.A. Romanova va A.I. Shabalin Rossiya hududlarida dual ta’limni tashkil etish tajribasini 
o‘rganganlar [17]. Ularning tadqiqotida dual ta’limning hududiy amaliyoti hamda ta’lim muassasalari va ishlab 
chiqarish sohasi o‘rtasidagi hamkorlik masalalari yoritilgan. Rossiyada dual ta’lim modeli 2014-yildan boshlab 
amaliyotga joriy etila boshlagan bo‘lib, keyinchalik mazkur yo‘nalishdagi tashkiliy mexanizmlar rivojlantirilgan. 
Bu tajriba dual ta’limni milliy ta’lim tizimining xususiyatlari va mehnat bozori ehtiyojlariga muvofiq tashkil etish 
zarurligini ko‘rsatadi.

L.V. Sidakova dual ta’lim modelining mohiyati va asosiy belgilarini tadqiq etgan [18]. Muallifning tadqiqoti 
dual ta’limning o‘ziga xos xususiyatlarini aniqlash va uning ta’lim jarayonidagi o‘rnini tavsiflashga qaratilgan. 
Ushbu yondashuvdan kelib chiqib, dual ta’limning muhim xususiyatlaridan biri nazariy tayyorgarlik bilan amaliy 
faoliyatning o‘zaro bog‘liqligi hamda ta’lim jarayonida ta’lim muassasasi va ishlab chiqarish subyektlarining 
hamkorligi ekanligini ko‘rish mumkin.

Dual ta’lim sharoitida nazariy bilimlarni real ishlab chiqarish vazifalari bilan bog‘lashda muammoli o‘qitish 
yondashuvi ham muhim pedagogik ahamiyatga ega. M.I. Mahmutov muammoli o‘qitishning asosiy nazariy 
masalalarini tadqiq etgan bo‘lib, uning ilmiy qarashlari ta’lim oluvchilarning muammoli vaziyatlarni tahlil qilish, 
mustaqil fikrlash va yechim izlash faoliyatini tashkil etishning nazariy asoslarini yoritishga xizmat qiladi [11]. 
Mazkur yondashuv dual ta’lim sharoitida talabalarning nazariy bilimlarini ishlab chiqarish jarayonida yuzaga 
keladigan amaliy vazifalarni hal etishga yo‘naltirish nuqtai nazaridan ahamiyatlidir.

Tahlil qilingan ilmiy manbalar shuni ko‘rsatadiki, dual ta’limning turli model va shakllari nafaqat ishchi 
kadrlarni tayyorlash tizimida, balki oliy ta’lim muassasalari faoliyatida ham muhim o‘rin egallaydi. B. Tidemann, 
S. Eisenmann, H. Solga, P. Protsch, C. Ebner, C. Brzinsky-Fay, M.A. Nikolina, E.V. Suvorova, F.F. Dudyrev, 
O.A.  Romanova, A.I. Shabalin va L.V. Sidakova tomonidan olib borilgan tadqiqotlarda dual ta’limning turli 
nazariy, institutsional va amaliy jihatlari yoritilgan [13; 14; 15; 16; 17; 18].

Mazkur tadqiqotlarning umumiy jihati ta’lim va ishlab chiqarish o‘rtasidagi aloqalarni mustahkamlash, 
nazariy hamda amaliy tayyorgarlikning o‘zaro uyg‘unligini ta’minlash va ta’limni kasbiy faoliyat bilan bog‘lash 
masalalariga alohida e’tibor qaratilganligida namoyon bo‘ladi.

Shunday qilib, mavzuga oid ilmiy adabiyotlar tahlili dual ta’limning samaradorligi ta’lim muassasalari va 
ishlab chiqarish korxonalari o‘rtasidagi barqaror hamkorlik, nazariy va amaliy tayyorgarlikning integratsiyasi 
hamda ta’lim mazmunining mehnat bozori ehtiyojlariga muvofiqligi bilan bog‘liqligini ko‘rsatadi.

Xorijiy olimlarning ilmiy qarashlari va turli mamlakatlarda shakllangan tajribalarni o‘rganish O‘zbekiston oliy 
ta’lim tizimida, xususan, bo‘lajak qishloq xo‘jaligi muhandislarining kasbiy kompetensiyalarini shakllantirishda 
dual ta’lim imkoniyatlarini ilmiy-pedagogik jihatdan tahlil qilish uchun nazariy asos bo‘lib xizmat qiladi.

TADQIQOT METODOLOGIYASI
Mazkur tadqiqotda dual ta’lim sharoitida bo‘lajak qishloq xo‘jaligi muhandislarining kasbiy kompetensi-

yalarini shakllantirish jarayonini o‘rganishda ilmiy-nazariy tahlil, qiyosiy taqqoslash, tizimli yondashuv hamda 
umumlashtirish metodlaridan foydalanildi. Ushbu metodlar dual ta’limning nazariy asoslarini o‘rganish, xorijiy 
va milliy tajribalarni o‘zaro taqqoslash, ta’lim muassasalari bilan ishlab chiqarish korxonalari o‘rtasidagi hamkor-
likning tashkiliy-pedagogik xususiyatlarini aniqlash hamda mavjud tajribalar asosida tegishli ilmiy xulosalarni 
shakllantirish imkonini berdi.

Ilmiy-nazariy tahlil metodi asosida dual ta’lim, kompetensiyaviy yondashuv, kasbiy kompetensiya, ta’lim 
va ishlab chiqarish integratsiyasiga oid ilmiy-pedagogik manbalar o‘rganildi. Mazkur jarayonda dual ta’limning 
mohiyati, uning bo‘lajak mutaxassislarni kasbiy faoliyatga tayyorlashdagi o‘rni hamda nazariy bilimlarni amaliy 
faoliyat bilan uyg‘unlashtirish imkoniyatlariga doir ilmiy qarashlar tahlil qilindi. Shuningdek, dual ta’limni tashkil 
etishga oid me’yoriy-huquqiy hujjatlardagi asosiy talab va vazifalar ham tadqiqot mavzusi nuqtai nazaridan 
ko‘rib chiqildi.

Qiyosiy taqqoslash metodi dual ta’limni tashkil etish bo‘yicha xorijiy va milliy tajribalarni o‘rganishda 
qo‘llanildi. Xususan, Germaniya, Avstriya, Shveysariya, Qozog‘iston va Rossiya Federatsiyasida shakllangan 
dual ta’lim tajribalarining o‘ziga xos jihatlari tahlil qilinib, ularning O‘zbekiston oliy ta’lim tizimida qo‘llanilayotgan 
yondashuvlar bilan umumiy va farqli tomonlari qiyoslandi. Taqqoslashda ta’lim muassasasi va ishlab chiqarish 
korxonasi o‘rtasidagi hamkorlik, nazariy va amaliy tayyorgarlikning o‘zaro integratsiyasi, ish beruvchilarning 
ta’lim jarayonidagi ishtiroki hamda talabalarning kasbiy kompetensiyalarini shakllantirish imkoniyatlariga 
alohida e’tibor qaratildi.

Tizimli yondashuv asosida dual ta’lim jarayoni o‘zaro bog‘liq tarkibiy qismlardan tashkil topgan yaxlit peda-
gogik tizim sifatida o‘rganildi. Bunda oliy ta’lim muassasasi, ishlab chiqarish korxonasi va talaba o‘rtasidagi 
hamkorlik, nazariy ta’lim va ishlab chiqarish amaliyotining uzviyligi, ta’lim mazmuni, pedagogik texnologiyalar 
hamda kasbiy kompetensiyalarni rivojlantirish jarayonlari o‘zaro aloqadorlikda tahlil qilindi. Mazkur yondashuv 
dual ta’lim samaradorligini ta’minlovchi asosiy tashkiliy-pedagogik omillarni tizimli ravishda tavsiflash imkonini 
berdi.

Umumlashtirish metodi yordamida o‘rganilgan ilmiy manbalar, xorijiy tajribalar, me’yoriy-huquqiy hujjatlar 
hamda dual ta’limni amaliy tashkil etishga oid ma’lumotlar asosida umumiy ilmiy xulosalar shakllantirildi. 
Jumladan, dual ta’limning nazariy bilimlarni real ishlab chiqarish muhiti bilan integratsiyalash, ta’lim muassas-
alari va ish beruvchilar o‘rtasidagi hamkorlikni mustahkamlash hamda bo‘lajak qishloq xo‘jaligi muhandislari
ning kasbiy kompetensiyalarini rivojlantirishdagi imkoniyatlari tizimlashtirildi.

Shunday qilib, tadqiqotda qo‘llanilgan ilmiy-nazariy tahlil, qiyosiy taqqoslash, tizimli yondashuv va umum-
lashtirish metodlarining o‘zaro uyg‘unligi dual ta’limning tashkiliy-pedagogik xususiyatlarini kompleks o‘rganish, 
xorijiy va milliy tajribalarni qiyoslash hamda bo‘lajak qishloq xo‘jaligi muhandislarining kasbiy kompetensiyala-
rini shakllantirishga xizmat qiluvchi asosiy pedagogik omillarni aniqlash imkonini berdi.

TAHLIL VA NATIJALAR
Hozirgi kunda dual ta’lim modeli ta’lim muassasalari va ishlab chiqarish korxonalari o‘rtasidagi strategik 

hamkorlikni ta’minlovchi muhim tashkiliy-pedagogik mexanizm sifatida qaralmoqda. Ilmiy manbalar tahlili shuni 
ko‘rsatadiki, turli tadqiqotchilar mazkur modelni kasbiy tayyorgarlik sifatini oshirish, ta’lim mazmunini mehnat 
bozori ehtiyojlari bilan muvofiqlashtirish, nazariy bilimlar va amaliy ko‘nikmalar integratsiyasini ta’minlash hamda 
talabalarning kasbiy kompetensiyalarini shakllantirishning samarali vositasi sifatida baholaydilar [13; 16; 17; 18].

P2P (inglizcha peer-to-peer, person-to-person – “tengdan tengga”, “insondan insonga”) o‘qitish modeli 
ta’lim jarayoni ishtirokchilari o‘rtasida teng huquqli hamkorlik munosabatlarini shakllantirishga asoslangan peda-
gogik yondashuv hisoblanadi. Ingliz tilidagi peer atamasi “tengdosh”, “hamkor”, “sherik” ma’nolarini anglatib, 
mazkur modelning asosiy mazmuni ishtirokchilarning o‘zaro teng huquqli hamkorligiga tayanishini ifodalaydi.

P2P modeli dastlab axborot-kommunikatsiya texnologiyalari va tarmoq tizimlarida keng qo‘llanilgan 
bo‘lsa-da, keyinchalik uning samarali mexanizmlari ta’lim sohasiga ham tatbiq etildi. Shu bois mazkur yondashuv 
ilmiy adabiyotlarda detsentralashgan yoki piring (peering) modeli sifatida ham qayd etiladi. Ta’lim tizimi nuqtai 
nazaridan P2P modeli ta’lim oluvchilar va ta’lim beruvchilarning o‘zaro hamkorligi, tajriba almashishi hamda 
bilimlarni birgalikda o‘zlashtirishiga asoslangan innovatsion ta’lim shakli sifatida talqin qilinadi.

Mazkur model bugungi kunda kompetensiyaviy yondashuv asosida tashkil etilgan ta’lim jarayonida alohida 
ahamiyat kasb etmoqda. Chunki u subyekt–subyekt munosabatlarini qaror toptirish, ta’lim jarayoni ishtirokchi-
lari o‘rtasida o‘zaro ishonch, hamkorlik va ijtimoiy sheriklik muhitini shakllantirishga xizmat qiladi. Shuningdek, 
P2P modeli talabalarning mustaqil fikrlash, jamoada ishlash, muloqot qilish va muammolarni hamkorlikda hal 
etish kabi universal kompetensiyalarini rivojlantirishning samarali vositalaridan biri hisoblanadi.

Xorijiy mamlakatlarda dual ta’lim tizimini tashkil etish va rivojlantirish bo‘yicha to‘plangan ilg‘or tajribalar 
tahlili mazkur ta’lim modelini O‘zbekiston Respublikasi sharoitida samarali tatbiq etishning muhim yo‘nalishla-
rini belgilash imkonini berdi. Bugungi kunda dual ta’lim tizimini rivojlantirish va uning samaradorligini ta’minlash 
quyidagi ustuvor vazifalar orqali amalga oshirilmoqda:

•	 ta’lim muassasalarida tashkil etilayotgan o‘quv jarayonini korxona va tashkilotlardagi real ishlab chiqarish 
muhiti bilan uzviy integratsiyalash;

•	 nazariy ta’limni oliy ta’lim muassasalarida, amaliy tayyorgarlikni esa korxona va tashkilotlarda tashkil etish 
orqali ta’lim jarayonining samaradorligini oshirish;

•	 hududlarning investitsion jozibadorligini yuksaltirish hamda iqtisodiyot tarmoqlarining real ehtiyojlarini 
hisobga olgan holda malakali mutaxassislar tayyorlash sifatini takomillashtirish;

•	 ta’lim muassasalari va ishlab chiqarish korxonalari o‘rtasidagi o‘zaro manfaatli hamkorlikning zamonaviy 
tashkiliy shakllari va modellarini ishlab chiqish hamda rivojlantirish;

•	 mehnat faoliyati bilan integratsiyalashgan ta’lim dasturlari asosida talabalarda kasbiy kompetensiyalar, 
amaliy ko‘nikmalar va malakalarni shakllantirish;

•	 ish beruvchilarning ehtiyojlari, zamonaviy texnologiyalar va ishlab chiqarishdagi innovatsion jarayonlarni 
hisobga olgan holda ta’lim dasturlarini muntazam takomillashtirib borish.

Shu tariqa, dual ta’lim tizimining samarali amal qilishi ta’lim muassasalari, ish beruvchilar va davlat o‘rta-
sidagi o‘zaro hamkorlikni mustahkamlashga, ta’lim mazmunining mehnat bozori talablariga mosligini ta’min-
lashga hamda raqobatbardosh kadrlar tayyorlash sifatini oshirishga xizmat qiladi.

O‘zbekiston Respublikasi Vazirlar Mahkamasining 2025-yil 16-yanvardagi “Oliy ta’lim tizimida dual ta’limni 
tashkil etish chora-tadbirlari to‘g‘risida”gi 14-son qaroriga muvofiq, 2025/2026-o‘quv yilidan boshlab respublika 
oliy ta’lim muassasalarida dual ta’lim tizimini bosqichma-bosqich joriy etish bo‘yicha aniq vazifalar belgilandi. 
Mazkur qaror asosida Andijon qishloq xo‘jaligi va agrotexnologiyalar institutida ham dual ta’limni tashkil etish 
va amalga oshirish bo‘yicha tizimli ishlar yo‘lga qo‘yildi.

Xususan, viloyatdagi oliy ta’lim muassasalarida bosqichma-bosqich dual ta’lim shaklida o‘qitish tashkil 
etilmoqda hamda “Kasb egasi” dual ta’lim tizimini joriy etish chora-tadbirlari amalga oshirilmoqda. Ushbu tizim
ning dastlabki bosqichida oliy ta’lim muassasalarining 3- va 4-bosqich talabalarini qamrab olish belgilangan.

Dual ta’lim doirasida talabalarning amaliy mashg‘ulotlari ishlab chiqarish korxonalari bilan hamkorlikda 
tashkil etilib, mazkur jarayon oliy ta’lim muassasasi hamda amaliyot rahbarlari tomonidan muvofiqlashtirib 
boriladi. Bu esa talabalarning nazariy bilimlarini real ishlab chiqarish sharoitida mustahkamlash va kasbiy 
kompetensiyalarini rivojlantirish uchun zarur shart-sharoitlarni yaratadi.

Shuningdek, dual ta’lim tizimining samarali tashkil etilishini ta’minlash maqsadida har yili 1-iyunga qadar 
talabalarni dual ta’lim asosida qabul qilish imkoniyatiga ega bo‘lgan korxonalarning salohiyati o‘rganiladi hamda 
hamkor korxonalar ro‘yxati shakllantirilib, e’lon qilinadi. Har yili 1-sentabrga qadar dual ta’lim shaklida tahsil 
olish uchun tanlangan talabalarni tegishli korxonalarga biriktirish bo‘yicha korxona, talaba va oliy ta’lim muas-
sasasi o‘rtasida uch tomonlama shartnomalar rasmiylashtiriladi.

Bundan tashqari, dual ta’lim tashkil etilgan korxonalarda talabalar uchun yaratilgan mehnat va ta’lim 
sharoitlari, ularning amaliy mashg‘ulotlarda ishtirok etishi hamda ta’lim dasturlarining bajarilishi doimiy moni-
toring qilinib boriladi. Mazkur chora-tadbirlar dual ta’lim tizimining samaradorligini ta’minlash, ta’lim sifati va 
bitiruvchilarning kasbiy tayyorgarlik darajasini oshirishga xizmat qiladi.

Andijon qishloq xo‘jaligi va agrotexnologiyalar instituti Agroinjeneriya va gidromelioratsiya fakultetining 
“Qishloq xo‘jalik mashinalari va texnik servisni tashkil etish” kafedrasiga biriktirilgan 60810100 – Qishloq 
xo‘jaligini mexanizatsiyalashtirish ta’lim yo‘nalishi talabalari uchun dual ta’lim tizimi amaliyotga joriy etilgan. 
Mazkur tizim doirasida talabalarning nazariy va amaliy tayyorgarligi Andijon viloyatida faoliyat yuritayotgan 
qator ishlab chiqarish korxonalari va ilmiy muassasalar bilan tuzilgan hamkorlik shartnomalari asosida tashkil 
etilmoqda. Jumladan, “Andijonmaxsussuvpudrat” davlat unitar korxonasi, “Andijon Avtotexxizmat” MChJ, 
“Vodiy Klaster” MChJ, “Sohib Omad Barakasi Klasteri” MChJ, O‘zbekiston–Belarus qo‘shma korxonasi “Andijon 
TEXMASh” MChJ, “Dizel Servis” MChJ, “UzCaseService” MChJ hamda Don va dukkakli ekinlar ilmiy-tadqiqot 
instituti bilan hamkorlikda talabalarning o‘quv mashg‘ulotlari dual ta’lim tamoyillari asosida tashkil etilmoqda.

Tadqiqot natijalari shuni ko‘rsatdiki, dual ta’lim tizimini samarali amalga oshirishning asosiy shartlaridan biri 
ta’lim muassasalari va ishlab chiqarish korxonalari o‘rtasida barqaror hamda tizimli hamkorlik mexanizmlarini 
shakllantirish hisoblanadi. Bu jarayonda oliy ta’lim muassasasi tomonidan korxonalar bilan hamkorlik shart-
nomalari tuzilib, talabalarning laboratoriya ishlari, amaliy mashg‘ulotlari va malakaviy ishlab chiqarish amaliyot-
larini samarali tashkil etish ta’minlanadi. Korxonalar esa, o‘z navbatida, talabalar uchun zamonaviy texnika va 
texnologiyalar bilan jihozlangan ishlab chiqarish maydonlari hamda real mehnat muhitini taqdim etadi.

Dual ta’limning pedagogik asosini nazariy bilimlar va amaliy ko‘nikmalarning o‘zaro uyg‘unligi tashkil etadi. 
Mazkur yondashuv ta’lim mazmuni, o‘qitish metodlari va baholash mexanizmlarining integratsiyalashuvini talab 
qiladi. Shu nuqtai nazardan, ta’lim dasturlarini loyihalashda modulli o‘qitish texnologiyalaridan foydalanish 
muhim ahamiyatga ega. Bunda nazariy va amaliy mashg‘ulotlar yagona modul doirasida birlashtirilib, tala-
balarning muayyan mavzularni turli sharoitlarda va real ishlab chiqarish muhiti bilan bog‘liq holda o‘zlashtirishi 
ta’minlanadi.

Shuningdek, dual ta’lim jarayonida muammoli va vaziyatli o‘qitish texnologiyalarini qo‘llash muhim peda-
gogik ahamiyat kasb etadi. Ushbu yondashuv orqali talabalar ishlab chiqarishda uchraydigan real muammolarni 
tahlil qilish, ularning yechimlarini izlash va nazariy bilimlarni amaliy vazifalarni hal etishda qo‘llash imkoniyatiga 
ega bo‘ladilar. Natijada talabalarda tanqidiy fikrlash, tahlil qilish va qaror qabul qilish kompetensiyalari rivojla-
nadi.

Dual ta’lim tizimida ta’lim oluvchilarning faol ishtirokini ta’minlash maqsadida interaktiv pedagogik texnologi-
yalardan ham keng foydalaniladi. Xususan, loyiha asosida o‘qitish texnologiyasi talabalarning amaliy loyihalarni 
bajarish orqali nazariy bilimlarni real ishlab chiqarish jarayonlariga tatbiq etish imkoniyatlarini kengaytiradi. 
Bundan tashqari, raqamli texnologiyalar asosida tashkil etilgan simulyatsiyalar va virtual treninglar ishlab 
chiqarish jarayonlarini modellashtirish, kasbiy ko‘nikmalarni xavfsiz muhitda shakllantirish hamda murakkab 
texnologik jarayonlarni samarali o‘zlashtirishga xizmat qiladi.

Dual ta’lim tizimini milliy ta’lim tizimi xususiyatlari va mehnat bozori ehtiyojlariga moslashtirish uning sama-
radorligini ta’minlashning muhim sharti hisoblanadi. Shu bois ta’lim dasturlarini ishlab chiqish va takomillash
tirish jarayonida agrar sohaning real ehtiyojlari, ish beruvchilar talablari hamda hududiy iqtisodiy rivojlanish 
xususiyatlarini hisobga olish muhim metodologik yondashuv sifatida qaralishi lozim.

XULOSA VA TAKLIFLAR
Xulosa qilib aytganda, dual ta’lim tizimining samarali joriy etilishi ta’lim jarayonining ishlab chiqarish va 

amaliy faoliyat bilan integratsiyasini yanada mustahkamlashga xizmat qiladi. Mazkur tizim talabalarning kasbiy 
kompetensiyalarini rivojlantirish, nazariy bilimlarini real ishlab chiqarish sharoitida mustahkamlash hamda 

mehnat bozori talablariga mos yuqori malakali mutaxassislarni tayyorlash uchun muhim tashkiliy-pedagogik 
asos yaratadi. Shu bilan birga, dual ta’limni keng joriy etish yetakchi xorijiy ilmiy-ta’lim muassasalari bilan 
hamkorlik aloqalarini rivojlantirish, ilg‘or xalqaro tajribalarni milliy ta’lim tizimiga tatbiq etish hamda ta’lim 
mazmunini iqtisodiyot tarmoqlarining istiqbolli rivojlanish tendensiyalari bilan uyg‘unlashtirish imkonini beradi. 
Bu esa hududiy va tarmoq dasturlari doirasida iqtisodiyotning malakali kadrlarga bo‘lgan ehtiyojini samarali 
qondirishga xizmat qiladi.

Tadqiqot natijalari shuni ko‘rsatadiki, dual ta’lim tizimi ta’lim muassasalari va ishlab chiqarish korxonalari 
o‘rtasidagi hamkorlikni mustahkamlash, ta’lim sifatini oshirish va bitiruvchilarning kasbiy faoliyatga tayyor-
garlik darajasini yuksaltirishning samarali vositasi hisoblanadi. Natijada mehnat bozori talablariga to‘liq javob 
beradigan, yuqori malakali, innovatsion fikrlaydigan va raqobatbardosh kadrlar tayyorlash tizimi takomillashib, 
mamlakat iqtisodiyotining barqaror rivojlanishi hamda agrar sohaning innovatsion taraqqiyotiga munosib hissa 
qo‘shadi. Kelgusida dual ta’lim asosida kasbiy kompetensiyalarni baholashning zamonaviy mexanizmlarini 
takomillashtirish, raqamli ta’lim texnologiyalari bilan integratsiyalashtirilgan o‘quv modellarini ishlab chiqish va 
ularning samaradorligini baholash ushbu yo‘nalishdagi istiqbolli tadqiqot vazifalaridan biri bo‘lib qoladi.

Pedagogika fanlari

Pedagogika nazariyasi. Pedagogik ta’limotlar tarixi

Ta’lim va tarbiya nazariyasi va metodikasi (sohalar bo‘yicha)

Maxsus pedagogika

Jismoniy tarbiya va sport mashg‘ulotlari nazariyasi va metodikasi

Kasb-hunar ta’limi nazariyasi va metodikasi

Elektron ta’lim nazariyasi va metodikasi (ta’lim sohalari va bosqichlari bo‘yicha)

Ta’limda menejment

Maktabgacha ta’lim va tarbiya nazariyasi va metodikasi

Ijtimoiy pedagogika

Tarix fanlari

Psixologiya fanlari

Fizika-matematika fanlari

Kimyo fanlari

Biologiya fanlari

Falsafa fanlari

Filologiya fanlari

Geografiya fanlari

13.00.00

13.00.01

13.00.02

13.00.03

13.00.04

13.00.05

13.00.06

13.00.07

13.00.08

13.00.09

07.00.00

19.00.00

01.00.00

02.00.00

03.00.00

09.00.00

10.00.00

11.00.00

